КОМИ РЕСПУБЛИКАСА ВЕСЬКӦДЛАН КОТЫРЛӦН
Ш У Ӧ М
Коми Республика мутасын 

пӧжарысь видзчысян торъя режим йылысь
Коми Республика мутасын кос да жар поводдя виччысьӧм вӧсна  да сы могысь, медым вӧлі пӧжарысь видзчысянлун, «Пӧжарысь видзчысянлун йылысь» Федеральнӧй оланпаслӧн 30 статья, «Коми Республика мутасын пӧжарысь видзчысян юкӧнын ӧткымын юалӧм йылысь» Коми Республикаса Оланпаслӧн 2 статья серти, Россия Федерацияын пӧжарысь видзчысян режим правилӧяс тӧд вылӧ босьтӧмӧн, мый вынсьӧдӧма Россия Федерацияса Веськӧдлан котырлӧн 2012 во косму тӧлысь 25 лунся 390 №-а шуӧмӧн, Вӧръясын пӧжарысь видзчысян правилӧяс артыштӧмӧн, мый вынсьӧдӧма Россия Федерацияса Веськӧдлан котырлӧн 2007 во лӧддза-номъя тӧлысь 30 лунся 417 №-а шуӧмӧн, Видз-му овмӧс тӧдчанлуна муяс да запасӧ пырысь муяс вылын восьса биӧн вӧдитчан да бипуръяс пестан пӧрадок, мый вынсьӧдӧма Россияса ВЛМ-лӧн 2016 во тӧвшӧр тӧлысь 26 лунся 26 №-а тшӧктӧдӧн, Коми Республикаса Веськӧдлан котыр шуис:

1. Пыртны пӧжарысь видзчысян торъя режимсӧ Коми Республикаса Веськӧдлан котырӧн сійӧс киритӧм йылысь помшуӧм татшӧм мутасъясын примиттӧдз:

1) «Сыктывкар» кар кытшса муниципальнӧй юкӧнын (водзӧ – ККМЮ), «Княжпогост» муниципальнӧй районса муниципальнӧй юкӧнын (водзӧ – МРМЮ), «Койгорт» МРМЮ-ын, «Кӧрткерӧс» МРМЮ-ын, «Луздор» МРМЮ-ын, «Сыктыв» МРМЮ-ын, «Сыктывдін» МРМЮ-ын, «Емдін» МРМЮ-ын, «Кулӧмдін» МРМЮ-ын 2016 вося косму тӧлысь 30 лунсянь;

2) «Усинск» ККМЮ-ын, «Ухта» ККМЮ-ын, «Инта» ККМЮ-ын, «Воркута» ККМЮ-ын, «Вуктыл» ККМЮ-ын, «Изьва» МРМЮ-ын, «Печора» МРМЮ-ын, «Сосногорск» МРМЮ-ын, «Мылдін» МРМЮ-ын, «Удора» МРМЮ-ын, «Чилимдін» МРМЮ-ын 2016 вося ода-кора тӧлысь 13 лунсянь. 

2. Пӧжарысь видзчысян торъя режим кадколаст вылӧ индыны Коми Республика мутасын пӧжарысь видзчысян содтӧд корӧмъяс:

1) вӧр фондлӧн муяс вылын ӧзтыны бипуръяс, кос турун да мукӧд быдмӧг коляс, ёг, бытӧвӧй да производственнӧй шыбласъяс, сотчан дозмук да мукӧд сотчан материал, нуӧдны пӧжар лоны вермана уджъяс (лыска том вӧр, сотчӧм дук, жуглӧм вӧр участокъяс, торфяникъяс, вӧр пӧрӧдӧм (вӧр лэдзанін), кутшӧмъясӧс абу весалӧма керасян колясъясысь да вӧчӧм вӧрысь, кос туруна, а сідзжӧ пу туганъяс увса местаяс  кындзи) позьӧ торъя йӧзлы да организацияяслы местаясын, кутшӧмъясӧс торйӧдӧма 0,5 метраысь абу векньыдджык пӧжарысь видзчысян минерализованнӧй (мӧд кывйӧн, кутшӧмӧс весалӧма мусинлӧн минеральнӧй визьӧдз) визьӧн, сӧмын сэк, кор вӧрын поводдялӧн условиеяс серти оз вермы лоны пӧжар, да эмӧсь контролируйтысь торъя йӧз да организацияясса кывкутысь йӧз:

а) лыска вӧрсянь либӧ торйӧн быдмысь пуяссянь да ичӧт пуяссянь 100 метрысь абу матынджык мудоръясын;

б) коръя вӧрысь либӧ торйӧн быдмысь пуясысь да ичӧт пуясысь 50 метрысь абу матынджык мудоръясын;

2) пыртны овмӧдчӧминъяслӧн да кар кытшлӧн, сад вӧдитан, град выв пуктас да абу коммерческӧй дачнӧй ӧтувъяслӧн мутасъясын, видз-му овмӧс тӧдчанлуна муяс да запасӧ пырысь муяс вылын бипуръяс пестӧмысь, кос турун да мукӧд быдмӧг коляс, ёг, бытӧвӧй да производственнӧй шыбласъяс, сотчан дозмук да мукӧд сотчан материал сотӧмысь ӧлӧдӧм, пӧжар лоны вермана уджъяс нуӧдӧм.
3. Вӧзйыны Коми Республикаын меставывса асвеськӧдлан органъяслы:

1) пӧжарысь видзчысян канму службалӧн юкӧдувъяскӧд, асвӧляа пӧжарнӧй охраналӧн юкӧдувъяскӧд, «Пӧжарысь видзан ставроссияса асвӧляа котыр» ставроссияса ӧтйӧза организациялӧн Коми республиканскӧй юкӧнӧс (водзӧ – ПВСАК СӦО КРЮ) петкӧдлысьяскӧд ӧтув нуӧдны олысьяскӧд олӧмын пӧжарысь видзчысян мераяс да пӧжар лоӧм дырйи вӧчӧмторъяс йылысь гӧгӧрвоӧдана удж, лӧсьӧдны да примитны пӧжарысь видзчысян содтӧд мераяс да лӧсялана мутасын дзескӧдӧмъяс меставывса аслыспӧлӧслунъяс, колян воясся пӧжаръяс лоны вермана кадлысь итогъяс артыштӧмӧн да оланпастэчас серти;

2) вынсьӧдны чина йӧзлысь уджалан пӧрадок сэк, кор артмӧ вӧр-ва пӧжаръяслӧн олан пункт вылӧ вуджны вермӧм, та лыдын олысьясӧс юӧртӧм, эвакуация маршрутъяс, мыйкӧдыра вылӧ овмӧдчанінъяс;

3) котыртны олысьясӧс пӧжарысь видзчысьӧм могмӧдӧм серти примитӧм помшуӧмъяс йылысь юӧртӧм, та лыдын гражданалӧн скодъяс (чукӧртчылӧмъяс) вылын, а сідзжӧ отсавны пӧжарысь видзчысян канму службалӧн юкӧдувъяслы, вӧр видзан органъяслы паськӧдны пӧжарно-техническӧй тӧдӧмлунъяс;

4) котыртны кос турун, ёг весалӧм мутасъясысь, кутшӧмъяс керкаяс, стрӧйбаяс, олан керкаяс дорын матынӧсь, торйӧн кутны тӧд вылын уна йӧзаина объектъяс, социальнӧй юкӧнса объектъяс, пӧжар водзын ичӧт зумыдлуна (пу) олан керкаяс;

5) водзвыв тӧждысьны пӧжар кусӧдан медколана эмбур запас да пӧжарысь видзчысян кӧлуй вӧсна (ваӧн бӧчкаяс, зыръяс, ведраяс, багачьяс, багыръяс да с.в.);

6) примитны ортсыса пӧжарысь видзчысян ваӧн могмӧдан ӧшмӧсъяс (ю-ты, пирсъяс да пӧжарнӧй гидрантъяс), кутшӧмъяс меститчӧмаӧсь лӧсялана муниципальнӧй юкӧнлӧн мутасын, шогмана выйӧдз вайӧдӧм серти тырвыйӧ мераяс. Могмӧдны ва ӧшмӧсъяс дорӧ мытшӧдтӧг матыстчӧм;

7) медым дугӧдны пӧжар паськалӧмсӧ да билысь стрӧйбаяс, керкаяс да сооружениеяс вылӧ вуджӧмсӧ, вӧрлӧн, муяслӧн, нюръяслӧн олан пунктъяс да торйӧн сулалысь объектъяс дорӧ, кутшӧмъяс меститчӧмаӧсь насянь зэв матын, йитчан местаын нуӧдны видзчысян (минерализованнӧй) визьяс вӧчӧм, весалӧм да выльмӧдӧм серти уджъяс.

4. Вӧзйыны Коми Республикаын меставывса асвеськӧдлан органъяслы, став сикас эмбура организацияяслы:

1) дасьтыны ва ваян да му кодъян техника пӧжаръяс (видз-му овмӧсса палъяс) кусӧдігӧн вӧдитчыны позяна могъяс вылӧ. Лӧсялана веськӧдлан документӧн урчитны сійӧс кыскан пӧрадок;

2) котыртны дежуритӧм (патрулируйтӧм):

а) асвӧляа пӧжарнӧйяслысь, гражданалысь, кодъяс олӧны лӧсялана муниципальнӧй юкӧнлӧн мутасын, - лӧсялана муниципальнӧй юкӧнъяслӧн, сад вӧдитан, град выв пуктас да абу коммерческӧй дачнӧй граждана ӧтувъяслӧн мутасъясын;

б) организацияясса уджалысьяслысь  - организацияяслӧн мутасъясын.

5. Вӧзйыны Коми Республикаын меставывса асвеськӧдлан органъяслы олан пунктъяс мутасын, сад вӧдитан, град выв пуктас да абу коммерческӧй дачнӧй ӧтувъяслы сад вӧдитан, град выв пуктас да абу коммерческӧй дачнӧй котыръяслӧн лӧсялана мутасъясын, кор абу пӧжар дырйи йӧзӧс шыӧн юӧртанторъяс, пуктыны найӧс, котыртны виччысьтӧм лоӧмторъяс йылысь олысьясӧс юӧртан системаяс, пӧжаръяс дырйи йӧзӧс шыӧн юӧртанторъяс прӧверитӧм да найӧс шогмана выйӧдз вайӧдӧм, тӧждысьны пӧжар кусӧдан могъяс вылӧ ва запас вӧсна.

6. Коми Республикаса юӧр сетан, информатизация да связь министерстволы чина йӧзкӧд да органъяскӧд ӧтув, кодъясӧс индӧма тайӧ шуӧмлӧн 3 – 5 пунктъясын, нуӧдны йӧзлы Коми Республика мутасын пӧжарысь видзчысян торъя режим кадколастӧ пӧжарысь видзчысян корӧмъяс йылысь юӧртӧм кузя мероприятиеяс.

7. Коми Республикаса велӧдан да том йӧз политика министерстволы, Коми Республикаса культура, туризм да архив удж министерстволы, Коми Республикаса удж, уджӧн могмӧдан да социальнӧя доръян министерстволы, Коми Республикаса вынйӧр сӧвмӧдан да спорт министерстволы, Коми Республикаса йӧзлысь дзоньвидзалун видзан министерстволы пӧжарысь видзчысян канму служба юкӧдувъяскӧд, асвӧляа пӧжарысь видзчысян юкӧдувъяскӧд, ПВСАК СӦО КРЮ-ӧс петкӧдлысьяскӧд, Коми Республикаын меставывса асвеськӧдлан органъяскӧд ӧтув нуӧдны учреждениеясса уджалысьяс, граждана, велӧдчысьяс (быдтасъяс) пӧвстын олӧмын пӧжарысь видзчысян мераяс да пӧжар лоӧм дырйи вӧчӧмторъяс йылысь гӧгӧрвоӧдана удж.
8. Тайӧ шуӧмсӧ олӧмӧ пӧртӧм бӧрся видзӧдны Коми Республикалӧн Веськӧдлан котырса Веськӧдлысьӧс вежысьлы, коді кывкутана могъяс юклӧм серти ладмӧдӧ Коми Республикаса олӧмӧ пӧртысь власьт органъяслысь уджсӧ Коми Республика мутасын виччысьтӧмторъясысь йӧзӧс да мутасъяс видзан юкӧнын.

9. Тайӧ шуӧмыс вынсялӧ сійӧс примитан лунсянь.

Коми Республикалӧн Веськӧдлан котырса 

Веськӧдлысьӧс Медводдза вежысь                                               Л. Максимова

